ВЫНСЬӦДӦМА
Коми Республикаса Веськӧдлан котырлӧн
2020 во лӧддза-номъя тӧлысь 15 лунся 304 №-а шуӧмӧн
(5 №-а содтӧд)
“Вылыс Лӧкчимса” республика тӧдчанлуна
канму вӧр-ва заказник йылысь
ПОЛОЖЕНИЕ
1. Панас
“Вылыс Лӧкчимса” республика тӧдчанлуна канму вӧр-ва заказниксӧ (водзӧ – заказник) артмӧдӧма “Республика тӧдчанлуна заказникъяс да вӧр‑ва памятникъяс йылысь положениеяс вынсьӧдӧм да выль заказникъяс артмӧдӧм йылысь” Коми Республикаса Министръяс Сӧветлӧн 1993 во рака тӧлысь 1 лунся 110 №-а шуӧмӧн.
Заказник лоӧ республика тӧдчанлуна торйӧн ёна видзан вӧр-ва мутасӧн (водзӧ – ООПТ) да сылӧн эм комплекснӧй (ландшафтнӧй) нырвизь.
ООПТ-лӧн тыр ним: “Вылыс Лӧкчимса” республика тӧдчанлуна канму вӧр-ва заказник.
ООПТ-лӧн дженьыд ним: “Вылыс Лӧкчимса” заказник.
Заказниксӧ артмӧдӧма вына кадколаст урчиттӧг да заказниклӧн мудоръясын меститчысь му участокъяссӧ вӧдитчысьяслысь, кутысьяслысь да киын кутысьяслысь босьттӧг.
Заказник котыртан да сійӧс уджӧдан юкӧнын канмусянь веськӧдлӧмыс, заказник видзан да сыӧн вӧдитчан юкӧнын канму дӧзьӧрыс збыльмӧдсьӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт органӧн да (либӧ) сылӧн ведомствоувса канму учреждениеӧн, кодлы сетӧма лӧсялана уджмогъяссӧ (водзӧ – заказникӧн веськӧдлысь орган).
2. Заказник артмӧдан медшӧр могъяс да сылӧн могъяс
2.1. Заказниксӧ артмӧдӧма сы могысь, медым видзны торксьытӧм ландшафтъяс, кутшӧмъяс лоӧны эталоннӧйӧн шӧр парамалӧн зонаувлы, а сідзжӧ атлантическӧй чимилысь (Salmo salar) оланінъяссӧ да рӧдманінъяссӧ (кульманінъяссӧ).
2.2. Заказниклӧн шӧр могъяс:
видзны Лӧкчим юлысь да сылӧн вожъяслысь экологическӧй ӧтвесьталунсӧ;
видзны ландшафтнӧй да биологическӧй унапӧлӧслунсӧ, сы лыдын шоча паныдасьлысь быдмӧг да пемӧс сикасъяссӧ да налысь быдманінъяссӧ да оланінъяссӧ;
туявны вӧр-ва комплексъясын ывлавывса процессъяссӧ да видзӧдны налӧн серпас вежсьӧм бӧрся.
3. Заказниклӧн меститчанін да площадь
3.1. Заказник меститчӧ “Кӧрткерӧс” муниципальнӧй районса муниципальнӧй юкӧнлӧн мутасын Мордін сиктсянь 20 км асыв-войвывлань, Шойнатыса лесничестволӧн Шойнатыса участковӧй лесничестволӧн 137 кварталлӧн, Шойнатыса лесничестволӧн Керӧсса участковӧй лесничестволӧн 127 кварталлӧн, Кӧрткерӧсса лесничестволӧн Лӧкчимдінса участковӧй лесничестволӧн 102-104, 159-165, 196-199, 210-216, 234-237, 248-261, 272‑275 кварталъяслӧн, Лӧкчимса лесничестволӧн Мордінса участковӧй лесничестволӧн 7-16, 28-37 кварталъяслӧн мудоръясын.
Заказник меститчанінлысь карта-схемасӧ вайӧдӧма тайӧ Положение дорӧ 1 содтӧдын*.
3.2. Заказник мутаслӧн площадьыс лоӧ 42 630 га.
__________________
* Оз йӧзӧдсьы.
4. Заказниклӧн мудоръяс
4.1. Заказниклӧн мудорыс мунӧ Шойнатыса лесничестволӧн Шойнатыса участковӧй лесничестволӧн 137 кварталлӧн рытыв-лунвыв помсянь 137 кварталлӧн рытыввыв да войвыв мудоръясті, водзӧ Шойнатыса лесничестволӧн Керӧсса участковӧй лесничестволӧн 127 кварталлӧн рытыввыв, войвыв да асыввыв мудоръясті, водзӧ Кӧрткерӧсса лесничестволӧн Лӧкчимдінса участковӧй лесничестволӧн 104, 165, 216, 254 кварталъяслӧн асыввыв мудоръясті, 255-260 кварталъясса войвыв мудоръясті, 261 кварталлӧн войвыв да асыввыв мудоръясті, водзӧ Лӧкчимса лесничестволӧн Мордінса участковӧй лесничестволӧн 16 кварталлӧн войвыв да асыввыв мудоръясті, 37 кварталлӧн асыввыв да лунвыв мудоръясті, 36-28 кварталъяслӧн лунвыв мудоръясті, 28, 7 кварталъяслӧн рытыввыв мудоръясті, водзӧ Кӧрткерӧсса лесничестволӧн Лӧкчимдінса участковӧй лесничестволӧн 252, 275-272 кварталъяслӧн лунвыв мудоръясті, 272, 248, 234, 210, 195, 159 кварталъяслӧн рытыввыв мудоръясті, 159-162 кварталъяслӧн войвыв мудоръясті, 102 кварталлӧн рытыввыв да войвыв мудоръясті петан чутӧдз.
4.2. Заказниклысь мудоръяссӧ петкӧдлӧма карта-схема вылын тайӧ Положение дорӧ 2 содтӧдын*.
___________________
* Оз йӧзӧдсьы.
5. Заказниклӧн мудоръясын меститчысь
видзан вӧр-ва комплексъяс да налӧн компонентъяс
Видзан вӧр-ва комплексыс артмӧ вӧр ландшафтъясысь да Лӧкчим ю участокысь да сылӧн вожъясысь.
Заказниклӧн мутасӧн веркӧсыс тшӧтшкӧса-мылькйӧсь, Лӧкчим ю ковтыслань неуна гурана. Видзан вӧр ландшафтъяс артмӧны чӧдъя да пувъя сикаса козъяинъясысь да ройяса пожӧма ягъясысь (Pinus sylvestris-ысь). Тӧдчана площадь босьтӧны сибирса коз (Picea obovata) сора тырвыйӧ сӧвмӧм пипу (Populus tremula) пуктасъяс.
Заказниклӧн рытыв-лунвыв юкӧнын Бадью да Сьӧдъю юяс костын паськалӧма том, шӧр арлыда да шочджыка – тырвыйӧ сӧвмӧм пожӧма ягъяс, кутшӧмъясӧс позьӧ видлавны кыдз шӧр пармалӧн зонаувса пожӧма вӧръяслысь эталон. Быдмӧны пожӧма ӧткотыръяс пӧшти став нюрсялан тшупӧдын – ройяса, ройяса-веж нитшка, веж нитшка, кӧкшабдіа-нитшка да нитшка. Ва юкланінъяслӧн ляпкыдджык участокъясын меститчӧны вуджана да вылыс вӧртӧм либӧ гежӧд пожӧмӧн вӧрсялӧм гӧнаюра-нитшка нюръяслӧн массивъяс. Шоръяслӧн васӧд ковтысъясын сӧвмӧмаӧсь лия-нитшка либӧ эжӧра-нитшка нюрсялӧм кыддза расъяс.
Заказникын пасйӧма 212 рӧдысь да 70 семействоысь 361 сикас сосудистӧй быдмӧг. Тані быдмӧны Коми Республикаса гӧрд небӧгӧ (2019) пыртӧм быдмӧгъяс: настоящӧй адама глава (Cypripedium calceolus), шӧвк турун (гӧна купальнича) (Pulsatilla patens). Пасйӧма сикасъяс, кутшӧмъясӧс пыртӧма Быдмӧгъяслӧн лыддьӧгӧ (списокӧ), кодъяслӧн вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (3 №-а содтӧд) – посни наридз турун (Platanthera bifolia) да Фукслӧн мӧсняк турун (Dactylorhiza Fuchsii). Быдмӧ 36 рӧдысь да 20 семействоысь 72 сикас коръя да идза нитш. Резерватын быдмӧ нитш сикас – турунвиж зигодон (Zygodon viridissimus), кутшӧмӧс пыртӧма Быдмӧгъяслӧн лыддьӧгӧ (списокӧ), кодъяслӧн вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (3 №-а содтӧд), да кутшӧм лоӧ Россияса европейскӧй юкӧнлӧн асыв-войвылын шоча паныдасьысь быдмӧгӧн, а сідзжӧ перистӧй неккера (Neckera pennata) – Коми Республикаса гӧрд небӧгӧ (2019) пыртӧм сикас.
Войвывса чери овмӧс нуӧдан ковтысын чери кыян правилӧяс серти (Россияса видз-му овмӧс министерстволӧн 2014 во йирым тӧлысь 30 лунся 414 №-а тшӧктӧд), Лӧкчим ю да сылӧн Певк вож лоӧны атлантическӧй чимилӧн кульманінӧн, кодӧс пыртӧма Пемӧсъяслӧн лыддьӧгӧ (списокӧ), кодъяслӧн вӧр‑ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (4 №-а содтӧд).
Му вылын олысь сюрса лыа звер-пӧтка лыдысь заказникын эм 150‑ысь абу этшаджык сикас. Видзан мутасын позьӧ паныдавны обыкновеннӧй ужӧс (Natrix natrix) да обыкновеннӧй гадюкаӧс, кодъясӧс пыртӧма Пемӧсъяслӧн лыддьӧгӧ (списокӧ), кодъяслӧн вӧр-ваын олӧм бӧрся колӧ торйӧн видзӧдны да кодъясӧс вӧзйӧма босьтны биология боксянь дӧзьӧр улӧ, мый вынсьӧдӧма Коми Республикаса вӧр-ва озырлун да гӧгӧртас видзан министерстволӧн 2019 во рака тӧлысь 27 лунся 498 №-а тшӧктӧдӧн (4 №-а содтӧд).
Татчӧс вӧръясын да юяслӧн да шоръяслӧн уйтъясын пасйӧма 99 сикас лэбач, на лыдысь медся тшӧкыда паныдасьлӧны парма зонаын ёна паськалӧм сэтшӧм сикасъяс, кыдзи руд юра гаичка (Poecile cinctus), гут куталысь кай (Muscicapa striata), дзоля кай (Carduelis spinus), вӧрса конёк, (Anthus trivialis), войтӧвкай (Fringilla coelebs). Тані пасйӧма 40 гӧгӧр сикас млекопитающӧй. Торъя донаӧн на лыдысь лоӧны тулан (Martes martes), юдорса вурд (Lutra lutra), руд ош (Ursus arctos), йӧра (Alces alces). Резерватын паныдасьлӧ европейскӧй барсук, кодӧс пыртӧма Коми Республикаса гӧрд небӧгӧ (2019).
6. Заказник торйӧн ёна видзан режим
6.1. Заказниклӧн мутасын оз позь вӧчны овмӧс нуӧдан да мукӧд удж, мый вӧсна вермас торксьыны экосистемаяслӧн дзоньлуныс, сы лыдын:
1) капитальнӧя стрӧитан объектъяс стрӧитӧм;
2) линейнӧй объектъяс стрӧитӧм, тайӧ Положениелӧн 6.2 пунктын индӧм случайяс кындзи;
3) вӧр пуктасъяс кералӧм, санитарно-оздоровительнӧй мероприятиеяс, пӧжарысь видзчысьӧмсӧ могмӧдан мероприятиеяс нуӧдігӧн кералӧмъяс, квартальнӧй прӧсекаяс, визиръяс кералӧм, весалӧм, туйяс, кутшӧмъяс эмӧсь, видзӧм могысь кералӧмъяс, а сідзжӧ вӧчны позяна удж сикасъяскӧд йитчӧм мукӧд кералӧм кындзи;
4) вӧр бурмӧдӧм вӧр культураяс лӧсьӧдӧмӧн, вӧр участокъясын, кӧні вӧр пуктасъясыс кулӧмаӧсь либӧ тшыкӧмаӧсь пӧжаръяс, лёк организмъяслӧн тӧдчӧм вӧсна, а сідзжӧ вӧр участокъясын вӧр бурмӧдӧм кындзи, кӧні санитарнӧй могъясын нуӧдісны ӧтпомся кералӧмъяс;
5) древесина да живица заптӧм;
6) абу пуа вӧр ресурсъяс, вӧрса сёян-юан да бурдӧдан быдмӧгъяс заптӧм да чукӧртӧм, индӧм ресурсъяссӧ да быдмӧгъяссӧ гражданаӧн асланыс могъяс вылӧ заптӧм да чукӧртӧм кындзи;
7) геологическӧй, ботаническӧй, зоологическӧй да мукӧд коллекция чукӧртӧм, наука-туялан могъяс вылӧ найӧс чукӧртӧм кындзи заказникӧн веськӧдлысь органкӧд сӧгласуйтӧмӧн;
8) муяс бурмӧдӧм да гӧрӧм;
9) турун ытшкӧм, видз-му овмӧсса пемӧсъясӧс йирсьӧдӧм (та вылӧ индӧм местаясысь бокын), налы гожся лагеръяс да ваннаяс котыртӧм;
10) прӧмыслӧвӧя кыйсьӧм да промышленнӧя чери кыйӧм;
11) туйясысь, кутшӧмъяс эмӧсь, да торйӧн индӧм местаясысь бокын механизируйтӧм транспортлӧн ветлӧм да сулалӧм (заказник видзӧм серти мероприятиеяс, а сідзжӧ вӧр-ва комплексъяс да объектъяс видзӧм да бӧр лӧсьӧдӧм серти мероприятиеяс нуӧдӧмкӧд йитчӧм случайяс кындзи), механическӧй транспорт средствояс кындзи, кутшӧмъяс ветлӧны да сулалӧны тӧвнас, кор усьӧма лым сэк, кор оз лэдзны му эжӧд, быдмӧгъяс да вӧр пуктасъяс жугӧдӧмсӧ;
12) туясян (корсьысян, геофизическӧй, геологоразведочнӧй) уджъяс, мувывса да механизируйтӧм средствоясӧн вӧдитчӧмкӧд да му эжӧд да быдмӧгъяс тшыкӧдӧмкӧд абу йитчӧм уджъяс кындзи;
13) мупытшса озырлун корсьӧм да перйӧм;
14) химия препаратъяс да мувердас видзӧм да наӧн вӧдитчӧм;
15) заказниклысь мутас ёгӧсьтӧм да няйтчӧдӧм, а сідзжӧ производство да потребление шыбласъяс меститӧм (видзӧм да гуалӧм), ортсӧ лэдзан ва нуӧдӧм;
16) му эжӧд да быдмӧгъяс тшыкӧдӧм, вӧчны позяна удж сикасъяс збыльмӧдӧм кындзи;
17) моз тӧлысь 15 лунсянь йи сувттӧдз атлантическӧй чими кульман кадӧ вавывса механическӧй транспорт средствоӧн вӧдитчӧм;
18) аншлагъяс, шлагбаумъяс, стендъяс, мудор петкӧдлысь сюръяяс, мукӧд юӧртан пас да индалысь, экологическӧй ордымъясса да шойччан местаясса оборудование бырӧдӧм да торкӧм, пуяс вылын гижалӧм да пасъяс вӧчӧм.
6.2. Заказниклӧн мутасын позьӧ:
1) котыртны да нуӧдны вӧр овмӧс, да нуӧдны вӧръясын пӧжарысь да санитарнӧй боксянь видзчысьӧмсӧ могмӧдан, вӧр бурмӧдан да вӧр бӧрся дӧзьӧритан мероприятиеяс вӧр йитӧдъяс ладмӧдан юкӧнын оланпастэчасӧн урчитӧм пӧрадокын тайӧ Положениелӧн 6.1 пунктса корӧмъяс тӧд вылӧ босьтӧмӧн;
2) нуӧдны наука-туялан уджъяс заказникӧн веськӧдлысь органкӧд сӧгласуйтӧмӧн;
3) кыйсьыны любительскӧя да спортивнӧя оланпастэчасӧн урчитӧм пӧрадокын;
4) кыйны чери любительскӧя да спортивнӧя оланпастэчасӧн урчитӧм пӧрадокын;
5) стрӧитны, выльмӧдны, уджӧдны линейнӧй объектъяс сэк, кор найӧс меститны мӧд позянлуныс абу, а сідзжӧ заказник уджӧдӧмсӧ могмӧдӧм могысь, заказникӧн веськӧдлан органкӧд сӧгласуйтӧмӧн;
6) капитальнӧя дзоньтавны линейнӧй объектъяссӧ заказникӧн веськӧдлысь органкӧд сӧгласуйтӧмӧн;
7) стрӧитны абу капитальнӧй стрӧйбаяс да сооружениеяс, кутшӧмъяс йитчӧмаӧсь вӧчны позяна удж сикасъяс збыльмӧдӧмкӧд;
8) нуӧдны овмӧс да мукӧд уджлысь мӧд сикасъяс, мыйясысь абу ӧлӧдӧма вӧр-ваӧн вӧдитчан да гӧгӧртас видзан юкӧнын оланпастэчасӧн да тайӧ Положениеӧн, оланпастэчасӧн урчитӧм пӧрадокын.
7. Бӧртас
7.1. Заказниксӧ, сы лыдын сылӧн мутасын меститчысь вӧр-ва комплексъяссӧ да налысь компонентъяссӧ, видзӧны вӧр-ваӧн вӧдитчан да гӧгӧртас видзан юкӧнын оланпастэчас серти.
7.2. Заказниклӧн вӧр-ва комплексъяслы да налӧн компонентъяслы лёктор вӧчан грӧз артмӧм дырйи сылӧн мутасын вӧчны позяна удж сикасъяссӧ дзескӧдӧны, недыр кад кежлӧ дугӧдӧны либӧ дугӧдӧны федеральнӧй оланпастэчасӧн урчитӧм пӧрадокын.
7.3. Заказниклысь мутассӧ места вылын индӧны ӧлӧдан да юӧртан пасъяс сувтӧдӧмӧн, а сідзжӧ торйӧдӧны тематическӧй картография материалъяс вылын.
7.4. Заказниклӧн вӧр-ва комплексъяслы либӧ налӧн компонентъяслы вӧчӧм лёкторсӧ колӧ вештыны Россия Федерацияса оланпастэчас серти.
7.5. Йӧзӧс, кодъяс мыжаӧсь заказник торйӧн ёна видзан урчитӧм режим торкӧмын, кыскӧны кывкутӧмӧ Россия Федерацияса оланпастэчас серти.
7.6. Заказник торйӧн ёна видзан урчитӧм режимлӧн уджалӧм да сійӧс могмӧдӧм серти мероприятиеяс збыльмӧдсьӧны Коми Республикаса республиканскӧй сьӧмкуд сьӧм тшӧт весьтӧ да оланпастэчасӧн абу ӧлӧдӧм мукӧд ӧшмӧс тшӧт весьтӧ.
___________________
Пасйӧд. Меститчанінсӧ да мудоръяссӧ опишитӧма Шойнатыса лесничестволысь 2013 вося, Кӧрткерӧсса лесничестволысь 1992 вося, Лӧкчимса лесничестволысь 2013 вося вӧр овмӧс котыртан да нуӧдан материалъяс тӧд вылӧ босьтӧмӧн.

